
					ఈ పుట అచ్చుదిద్దబడ్డది

తే. రార నావన్నెవడుగ! రారా తనూజ!, రార శిరియాల! రార నా ప్రాణపదమ!

రార నాకుఱ్ఱ! కాజియ్య! రార యనుచుఁ, జీరెఁ గారాపుఁగొడుకు రాజీవనయన. 133



శా. ఆ త్తన్వంగి సమస్తదిక్కులను పర్యాయ క్రమం బొప్పఁగా

నొత్తెం జిన్నికుమార రార యని యత్యుచ్చైశ్రుతిం జీరినం

జిత్తంబుం గనవచ్చె బాలుఁడు మహాశీఘ్రప్రచారంబునన్

దత్తద్వ్యంజనపాకగంధ్యవయవస్థానప్రతానంబుతోన్. 134



శా. రక్షాపాండుర మైనదేహము నహిగ్రైవేయముం గంధరా

కుక్షిం గప్పును బ్రస్ఫురద్ఘనజటాకోటిన్ శశాంకార్ధముం

జక్షుఃపద్మముతోడ ఫాలతలమున్ సంధిల్ల శంభుండు ప్ర

త్యక్షం బయ్యె శిరాలుతండ్రికి హృదాహ్లాదంబు సంధిల్లఁగన్. 135



వ. అప్పుడు భయభక్తితాత్పర్యంబులు మనంబున ముప్పిరిగొన నప్పరమమాహేశ్వరుం డిట్లని స్తుతియించె. 136



మ. జయ హాలాహలనీలకంధర మహేశా భక్తచింతామణీ

జయగంగాధర చంద్రశేఖర జగత్స్వామీ కృపాంభోనిధీ

జయ నీహారధరాధరేంద్రతనయాచారుస్తనద్వంద్వసం

శ్రయసంలగ్నపటీరకుంకుమరజస్సంపన్నబాహాంతరా. 137



వ. అని మఱియు ననేకప్రకారంబులం బ్రస్తుతించె నిట్లు ప్రత్యక్షం బైనవిరూపాక్షుండు చిఱుతొండనంబీ! నీవు తుంబురుండవు శిరియాళుండు కుమారస్వామి తిరువెంగనాంచి యచ్చర మీరిద్ద ఱొక్కకకారణంబుస మర్త్యయోనిం జనించితిరి మీమీస్థానంబులనుండి తొంటిచందంబున నన్నుం గొలువుఁడు శరీరంబుల తోడం గైలాసంబునకు రండని యనుగ్రహించిన. 138



సీ. వైశ్యాన్వయంబున వసుధ వర్ణన కెక్కి వేయిగోత్రంబుల వినుతిఁ గాంచి

వీరమాహేశ్వరాచారంబు వదలక యేడువాడలవార మేము గలసి

వర్తిల్లుదుము వాసి వట్ట మేమియు లేక యిట్టిబంధులఁ బాసి యే నొకండ

రా బుద్ది రాదు తారకరాజశేఖర యిందఱఁ గొనిపోయి తేని వత్తుఁ

తే. గూర్చుకొనిపోవు నీ కొడఁగూడెనేని, నట్లు గాకున్న విచ్చేయు మభవ మరలి

ప్రమథసన్నిధి కేమియు బాధ లేదు, కొలిచెదము నిన్ను మే మెల్లఁ గూడిమాడి. 139



వ. అనిన శంభుండు కరుణించి యేడువాడలుఁ గదలివచ్చునది నీకుం బ్రియం బగునివ్వరం బిచ్చితి నని యానతిచ్చిన తత్క్షణంబ. 140



తే. కంచిలో నేడువాడలఁ గలిగినట్టి, నాణెపుంగోమటులతోడ నంబిసెట్టి

యఖలజీవరాసులఁ గూడి యభ్రవీథి, భాసురస్ఫూర్తి నేగెఁ గైలాసమునకు. 141

		 ఈ పేజీలో చివరి మార్పు 20 మే 2020న 15:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

